
Shenjtori i ditës

E enjte, 30 prill 2020 – Shenjtori i ditës.

Apostull Jakovi, vëllai i Ungjillor Joanit. Oshënar Donati i Evrisë (Sarandë).

KRISHTI U NGJALL!

– Apostull Jakovi, vëllai i Ungjillor Joanit –



Ky apostull i lavdishëm i Krishtit, bir i Zevedheut dhe i Salomës, vëllai i madh i shën 
Joan Ungjillorit e Theologut, ishte nga qyteti Betsaida i Galilesë. Pas ftesës që i bëri 
vëllezërve Andrea dhe Petro, të bijve të Joanit, për të dëgjuar mësimin e tij, Krishti 
ftoi dhe Jakovin së bashku me vëllain e tij Joanin. Që të dy vëllezërit lanë të atin, 
lundrën dhe gjithë pasurinë e tyre dhe pasuan Krishtin. Kjo thirrje ishte 
përfundimtare, pasi edhe më parë ata e kishin pasuar Zotin, pas pagëzimit të Tij, 
kur Joan Pagëzori dëshmoi se ai është Mesia.

Siç e shikojmë dhe nga ngjarjet e përshkruara në Ungjill, Jakovi sikurse Pjetri dhe 
Joani, zinte një vend të veçantë dhe u vlerësua shumë nga Zoti ynë Jisu Krisht. Ai u 
vlerësua të jetë i pranishëm dhe në shumë mrekulli që bëri Krishti. Kështu, p.sh. ai 
ishte i pranishëm në ngjalljen e bijës së Jairit nga Jisu, në shpërfytyrimin e Jisuit në 
Malin Tabor, etj. Joani dhe Jakovi ishin ata të cilët u mbiquajtën bij bubullime. Sipas 
disave u quajtën kështu për shkak të forcës së predikimit të tyre, ndërsa sipas disa 
të tjerëve u quajtën kështu për shkak të zemërimit të tyre me disa samaritanë që 
nuk e besonin dhe nuk e pranonin Jisuin.

Jakovi dhe Joani ishin ata që i kërkuan Jisuit t`i vendoste në lavdinë e Tij, njëri në të 
majtë e tjetri në të djathtë. Krishti iu bëri të qartë atyre se do të vinte momenti në 
të cilin ata, do të pinin potirin që do të pinte edhe Krishti, si dhe do të 
pagëzoheshin në pagëzimin e Tij, duke nënkuptuar se përndjekjet dhe torturat nuk 
do të ishin të huaja në jetën e tyre.

Për sa i përket Jakovit, profecia u plotësua në vitin 44 pas Krishtit. Apostulli qëndroi 
në Jerusalem duke predikuar dhe fuqizuar kishën atje. Irodh Agripa, xhaxhai i të 
cilit ishte Irodhi që kishte urdhëruar prerjen e kokës së Joan Pagëzorit, u informua 
për aktivitetin e apostullit. Ai, duke mos duruar dot zellin dhe pasionin me të cilin 
Jakovi predikonte mësimin shpëtimtar të Krishtit, urdhëroi që apostulli të vritej me 
shpatë në vitin 44 pas Krishtit.

